
2021-imut aningaasanut inatsisissatut siunnersuut. 

(Aningaasaqarnermut Naalakkersuisoq) 

(pingajussaaneerneqarnera) 

 

Aallaqqaasiutigalugu partiit akimorlugit suleqatigiilluarsimanermut qujarusuppunga, minnerunngitsumik 

naalakkersuisooqatigiinnut  Naalakkersuisunullu. 

Isumaqatiginninniarnerni naalakkersuisooqataaneq apeqqutaatinnagu sakkortuunik 

piumasaqaateqarpugut, ukiuni tullerni sisamani aningaasanut inatsit oqimaaqatigiisikkumagatsigu. 

Aappassaaneerneqarnerani 139,9 millionit angusassatsinnut amigaatigisimavagut, ullumikkullu ukiut 

sisamat ingerlaneranni 26,1 millioninik sinneqartoornissaq angusimallugu. Tamanna 

pisimasinnaanngikkaluarpoq, suliniuteqarsimanngitsuugutta akisussaassusermik takutitsilluta 

tulleriiaarisimanngitsuugutta. 

Sakkortuunik pingaarnersiuisimagaluarluta aningaasanut inatsimmik pilersitsisinnaasimavugut 

inuiaqatigiinnit aningaasaliiffigineqanngitsumik, soorlu akileraarutinik akitsuusiinernillu eqqussilluta, naak 

ilaatigut, ussernartorsiornarsinnaasaraluartoq. Sipaarniarneq nuannarineqanngisaannarpoq, 

nuannarineqarnissarpulli pillugu maaniinngilagut. Maaniippugut innuttaasut inuunerissaarnissaat 

illersorniarlugu, aammalu meeqqat, inuusuttut, inersimasut utoqqaallu ilungersoreersut 

ilungersortikkumanagit. 

Kræftimut qulaajaanissamut aningaasanik immikkoortitsisoqarpoq, inuit kræftimik pasineqartut 

siusinnerusumik paasineqartarnissaat qulakkeerniarlugu. Taassuma saniatigut Peqqinnissaqarfimmut 

naammagittaalliuutinik suliaqartarneq annertuumik qaffaaffigivarput aamma inooriaatsimit nappaatinut 

sukkornermullu suliaqarnerup nukittorsarnissaanut 380 millioninik aningaasaliilluta. Taakkua saniatigut 

Peqqinnissaq pillugu ataatsimiititaliarsuaq suliaqaleruttorpoq, neriulluaatigisatsinnittaaq. Taamatullu 

peqqinnissaqarfimmi sulisunut inissialiornissanut aningaasanik immikkoortitsisoqarpoq, 

peqqinnissaqarfimmi sulisunik nunaqavissunik pissarsiniarnermut tigumminniinnarnissamullu 

pingaarutilerujussuarmik. 

Aaqqissuusseqqinnerit iliuusissallu isumaqarluartut suliareqqinnissaannut tunngavissinneqassapput, 

angerlarsimaffeqanngitsunut ikiorsiissuteqassaaq, utoqqarnut innarluutilinnullu angalanermut 

akikillisaasoqassaaq aammalu kinguaassiuutitigut atornerlunneqarsimasut sulisinnaannginnerannut 

ikiorsiissuteqartoqassalluni. 

Oqaatsigut Oqaasileriffiup aningaasaliiffigeqqinneratigut nukittorsarneqassapput, taamatullu aamma 

Avannaata Qimussersuanut aningaasaliisoqassalluni, taakku kingunerissavaat kultureqarnermut 

allaffissornermut sipaartariaqalissasugut, uatsinnulli pingaarneruvoq, kulturi inuiaqatigiinnut 

siammarutsigu kulturip allaffissornertaanut aningaasanik atuinitsinninngarnik. 

Taamatuttaaq Aasianni Ado Lyngip atuarfiata nutarsarnissaanut pilersaarusiornernut nutarsaanissamullu 

aningaasaliisoqassaaq – tassunga politikkikkut siammasissumik isumaqatigineqartoq ilisimavarput. 

Utoqqarnut iliuusissaq ukiumi nutaami ukkatarineqassaaq, maannakkut utoqqaasut aammalu kinguaariit 

tullii pitsaasumik, ataqqinnittumik toqqissisimanartumillu utoqqalinissaat qulakkeerniarlugu. 

Aalisakkerivinni kallerup innerata erngullu akikillisaaffiginerata allanngortinnissaa qinersimavarput. Taakku 

aningaasat ingerlatsivinnik ukiut tamaasa annertuumik sinneqartooruteqartartunit akilerneqassapput, 

akikillisaassut peerneqassanngilaq, appartinneqaannassallunili. Taamaaliorneq naleqquttutut isigaarput – 

akerlianik inuiaqatigiit akiliisussaagaluarmata. 

Kulbrintimik suliaqarnermut 15,7 millioninit sipaarnissaq toqqarsimavarput, inuit ulluinnarni atugaannut 

malunnaataassanngimmat. Siunissami qaninnermi sammisap nunatsinnut aningaasaliinissaa 

ilimanaateqarpallaanngilaq. Taamaammat sipaaruteqarnissaq naleqquttutut isigaarput. 

Qulaani pineqartut aningaasaqarnermut inatsimmi pingaarnerutitassatut qinersimasatta ilaannannguarai. 

Tamaat isigalugu, siullermeerneqarnerani aappassaaneerneqarneranilu suliniutissatut 

saqqummiunneqartut aallaavigalugit, Demokraatinit qilanaarpugut Aningaasanut inatsisip maannakkut 

isikkoqartillugu tapersernissaa. 

Naatsumik oqaaseqarluta 2021-mut Aningaasanut Inatsisissap akuersissutigineqarnissaa 

innersuussutigaarput. 


